
shrI bhArgava munibhiH anugRuhItaM 
 

|| shrIlakShmInArAyaNa hRudayaM || 
 

|| shrInArAyaNa hRudayaM || 
 

|| hariH OM || 
asya shrI nArAyaNa hRudaya stOtra mahAmaMtrasya | 

bhArgava RuShiH | 
anuShTup ChaMdaH | 

lakShmI nArAyaNO dEvatA | 
nArAyaNa prItyarthE japE viniyOgaH || 

 
kara nyAsaH 

 
nArAyaNaH paraM jyOtiriti aMguShThAbhyAM namaH | 

nArAyaNaH paraM brahmEti tarjanIbhyAM namaH | 
nArAyaNaH parO dEva iti madhyamAbhyAM namaH| 
nArAyaNaH paraM dhAmEti anAmikAbhyAM namaH | 

nArAyaNaH parO dharma iti kaniShThikAbhyAM namaH | 
vishvaM nArAyaNa iti karatala karapRuShThAbhyAM namaH | 

 
aMga nyAsaH 

 
nArAyaNaH paraM jyOtiriti hRudayAya namaH | 
nArAyaNaM paraM brahmEti shirasE svAhA | 

nArAyaNaH parO dEva iti shikhAyai vauShaT | 
nArAyaNaH paraM dhAmEti kavachAya hum | 

nArAyaNaH parO dharma iti nEtrAbhyAM vauShaT | 
vishvaM nArAyaNa iti astrAya phaT | 

bhUrbhuvaH suvarOmiti digbaMdhaH || 
 

dhyAnaM 
 

udyadAditya saMkAshaM pItavAsaM chaturbhujaM | 
shaMkhachakragadA pANiM dhyAyEt lakShmIpatiM hariM || 1 || 

 
trailOkyAdhAra chakraM tadupari kamaThaM tatra cha anaMtabhOgI 

tanmadhyE bhUmi padmAMkusha shikhara daLaM karNikA bhUta mErum | 
tatratyaM shAMta mUrtiM maNimaya makuTaM kuMDalOdbhAsitAMgaM 

lakShmInArAyaNAkhyaM sarasija nayanaM saMtataM chiMtayAmaH || 2 || 

asya shrInArAyaNa hRudaya stOtra mahAmaMtrasya | 
brahmA RuShiH | 

anuShTup ChaMdaH | 
nArAyaNO dEvatA | 

nArAyaNa prItyarthE japE viniyOgaH || 
 

OM 
nArAyaNaH paraM jyOtirAtmA nArAyaNaH paraH | 

nArAyaNa paraM brahma nArAyaNa namO&stutE || 1 || 
 

nArAyaNaH parO dEvO dhAtA nArAyaNaH paraH | 
nArAyaNaH parO dhAtA nArAyaNa namO&stutE || 2 || 

 
nArAyaNa paraM dhAma dhyAnaM nArAyaNaH paraH | 
nArAyaNa parO dharmO nArAyaNa namO&stutE || 3 || 

 
nArAyaNaH parO dEvO vidyA nArAyaNaH paraH | 

vishvaM nArAyaNaH sAkShAt nArAyaNa namO&stutE || 4 || 
 

nArAyaNAd vidhirjAtO jAtO nArAyaNAd bhavaH | 
jAtO nArAyaNAd iMdrO nArAyaNa namO&stutE || 5 || 

 
ravirnArAyaNastEjaH chaMdrO nArAyaNO mahaH | 

vahnirnArAyaNa sAkShAt nArAyaNa namO&stutE || 6 || 
 

nArAyaNa upAsyaH syAd gururnArAyaNaH paraH | 
nArAyaNaH parO bOdhO nArAyaNa namO&stutE || 7 || 

 
nArAyaNa phalaM mukhyaM siddhirnArAyaNaH sukhaM | 

harirnArAyaNaH shuddhirnArAyaNa namO&stutE || 8 || 
 

nigamAvEdita anaMta kalyANa guNa vAridhE | 
nArAyaNa namastE&stu narakArNava tAraka || 9 || 

 
janma mRutyu jarA vyAdhi pAra taMtryAdibhiH sadA | 

dOShairaspRuShTa rUpAya nArAyaNa namO&stutE || 10 || 
 

vEda shAstrArtha vij~jAna sAdhya bhaktyEka gOchara | 
nArAyaNa namastE&stu mAmuddhara bhavArNavAt || 11 || 

 
nityAnaMda mahOdAra parAtpara jagatpatE | 

nArAyaNa namastE&stu mOkSha sAmrAjya dAyinE || 12 || 
 

Abrahma staMba paryaMtaM akhilAtma mahAshraya | 
sarva bhUtAtma bhUtAtman nArAyaNa namO&stutE || 13 || 

pAlitAshEsha lOkAya puNyashravaNa kIrtana | 
nArAyaNa namastE&stu praLayOdaka shAyinE || 14 || 

 
nirasta sarvadOShAya bhaktyAdi guNadAyinE | 

nArAyaNa namastE&stu tvAM vinA na hi mE gatiH || 15 || 
 

dharmArtha kAma mOkShAkhya puRushArtha pradAyinE | 
nArAyaNa namastE&stu punastE&stu namO namaH || 16 || 

 
atha prArthanA 

 
nArAyaNa tvamEvAsi daharAkhyE hRudi sthitaH | 

prEritA prEryamANAnAM tvayA prErita mAnasaH || 17 || 
 

tvadAj~jAM shirasA kRutvA bhajAmi janapAvanaM | 
nAnOpAsana mArgANAM bhavakRudbhAvabOdhakaH || 18 || 

 
bhAvArtha kRudbhavAtItO bhava saukhyapradO mama | 

tvan mAyA mOhitaM vishvaM tvayaiva parikalpitaM || 19 || 
 

tvad adhiShThAna mAtrENa sA vai sarvArtha kAriNI | 
tvamEva tAM puraskRutya mama kAmAn samarthaya || 20 || 

 
na mE tvadanyastrAtAsti tvadanyanna hi daivataM | 

tvadanyaM nahi jAnAmi pAlakaM puNya vardhanaM || 21 || 
 

yAvat sAMsArikO bhAvO manasthO bhAvanAtmakaH | 
tAvat siddhirbhavEt sAdhyA sarvadA sarvadA vibhO || 22 || 

 
pApinAM ahamEkAgrO dayALUnAM tvamagraNIH | 

dayanIyO madanyO&sti tava kO&tra jagattrayE || 23 || 
 

tvayAhaM naiva sRuShTashchEt na syAttava dayALutA | 
AmayO vA na sRuShTashchEt auShadhasya vRuthOdayaH || 24 || 

 
pApasaMga parishrAMtaH pApAtmA pAparUpadhRuk | 
tvadanyaH kO&tra pApEbhyaH trAtAsti jagatItalE || 25 || 

 
tvamEva mAtA cha pitA tvamEva 

tvamEva baMdhushcha sakhA tvamEva | 
tvamEva sEvyashcha guRustvamEva 

tvamEva sarvaM mama dEva dEva || 26 || 
 

prArthanA dashakaM chaiva mUlAshTaka mataH paraM | 
yaH paThEt shRuNuyAn nityaM tasya lakShmIH sthirA bhavEt || 27 || 

nArAyaNasya hRudayaM sarvAbhIShTa phalapradaM | 
lakShmI hRudayakaM stOtraM yadi chaitadvinAkRutaM || 28 || 

 
tatsarvaM nishphalaM prOktaM lakShmIH kRudhyati sarvadA | 
Etat saMkalitaM stOtraM sarvAbhIShTa phalapradaM || 29 || 

 
japEt saMkalitaM kRutvA sarva abhIShTaM avApnuyAt | 
nArAyaNasya hRudayamAdau japtvA tataH paraM || 30 || 

 
lakShmI hRudayakaM stOtraM japEnnArAyaNaM punaH | 
punarnArAyaNaM japtvA punarlakShmI nutiM japEt || 31 || 

 
tadvaddhOmAdikaM kuryAt Etat saMkalitaM shubhaM | 

EvaM madhyE dvivArENa japEt saMkalita shubhaM || 32 || 
 

lakShmI hRudayakE stOtrE sarvamanyat prakAshitaM | 
sarvAn kAmAnavApnOti Adhi vyAdhi bhayaM harEt || 33 || 

 
gOpyamEtat sadA kuryAt na sarvatra prakAshayEt | 

iti guhyatamaM shAstraM prOkta brahmAdibhiH purA || 34 || 
 

lakShmI hRudaya prOktEna vidhinA sAdhayEt sudhIH | 
tasmAtsarva prayatnEna sAdhayEt gOpayEt sudhIH || 35 || 

 
yatraitat pustakaM tiShThEt lakShmI nArAyaNAtmakaM | 

bhUta paishAcha vEtALa bhayaM naiva tu sarvadA ||| 36 || 
 

bhRuguvArE tathA rAtrau pUjayEt pustaka dvayaM | 
sarvadA sarvadA stutyaM gOpayEt sAdhayEt sudhIH | 

gOpanAt sAdhanAllOkE dhanyO bhavati tattvataH || 37 || 
 

|| iti shrInArAyaNahRudayaM saMpUrNaM || 

|| shrIlakShmI hRudayaM || 
 

|| hariH OM || 
asya shrI AdyAdi shrImahAlakShmI hRudaya stOtra mahA maMtrasya | 

bhArgava RuShiH | 
anuShTupAdi nAnA ChaMdAMsi | 

AdyAdi shrImahAlakShmI sahita nArAyaNO dEvatA || 
 

shrIM bIjaM hrIM shaktiH aiM kIlakaM 
AdyAdi shrImahAlakShmI prasAda siddhyarthE japE viniyOgaH || 

 
|| OM || 

AdyAdi shrImahAlakShmI dEvatAyai namaH 
hRudayE shrIM bIjAyai namaH 
guhyE hrIM shaktyai namaH 

pAdayOH aiM balAyai namaH 
mUrdhAdi pAdaparyaMtaM vinyasEt || 

 
OM shrIM hrIM aiM karatalakarapArshvayOH 

shrIM aMguShThAbhyAM namaH 
hrIM tarjanIbhyAM namaH 

aiM madhyamAbhyAM namaH 
shrIM anAmikAbhyAM namaH 

hrIM kaniShThikAbhyAM namaH 
aiM karatala karapRuShThAbhyAM namaH || 

 
shrIM hRudayAya namaH 

hrIM shirasE svAhA 
aiM shikhAyai vauShaT 
shrIM kavachAya huM 

hrIM nEtrAbhyAM vauShaT 
aiM astrAya phaT 

bhUrbhuvassuvarOM iti digbaMdhaH || 
 

atha dhyAnaM 
 

hasta dvayEna kamalE dhArayaMtIM svalIlayA | 
hAra nUpura saMyuktAM mahAlakShmIM vichiMtayEt || 1 || 

 
kaushEya pItavasanAmaraviMda nEtrAM 

padma dvaya abhaya varOdyata padma hastAM | 
udyacCha tArka sadRushAM paramAMka saMsthAM 

dhyAyEd vidhIshanata pAda yugAM janitrIM || 2 || 

shrIlakShmI kamaladhAriNyai siMhavAhinyai svAhA || 
 

pItavastrAM suvarNAMgIM padma hasta dvayAnvitAM | 
lakShmIM dhyAtvEti maMtrENa sa bhavEt pRuthivIpatiH || 3 || 

 
mAtuluMga gadA khETE pANau pAtraMcha bibhratI | 

vAga liMgaMcha mAnaMcha bibhratI nRupa mUrdhani || 4 || 
 

|| OM shrIM hrIM aiM || 
 

vaMdE lakShmIM parashivamayIM shuddha jAMbUnadAbhAM 
tEjO rUpAM kanaka vasanAM sarva bhUshOjjvalAMgIM | 
bIjA pUraM kanaka kalashaM hEma padmaM dadhAnAM 

AdyAM shaktiM sakala jananIM sarva mAMgalya yuktAM || 1 || 
 

shrImat saubhAgya jananIM staumi lakShmIM sanAtanIM | 
sarvakAma phalAvApti sAdhanaika sukhavahAM || 2 || 

 
smarAmi nityaM dEvEshi tvayA prErita mAnasaH | 

tvadAj~jAM shirasA dhRutvA bhajAmi paramEshvarIM || 3 || 
 

samasta saMpat sukhadAM mahAshriyaM 
samasta kalyANakarIM mahAshriyaM | 

samasta saubhAgya karIM mahAshriyaM 
bhajAmyahaM j~jAnakarIM mahAshriyaM || 4 || 

 
vij~jAna saMpat sukhadAM mahAshriyaM 

vichitra vAgbhUtikarIM manOramAM | 
anaMta saubhAgya sukha pradAyinIM 

namAmyahaM bhUtikarIM haripriyAM || 5 || 
 

samasta bhUtAMtara saMsthitA tvaM 
samasta bhaktEshvari vishvarUpE | 

tannAsti yat tvad vyatiriktavastu 
tvat pAda padmaM praNamAmyahaM shrIH || 6 || 

 
dAridrya duHkhaugha tamOnihaMtri 

tvat pAda padmaM mayi sannidhatsva | 
dInArti vicChEdana hEtu bhUtaiH 

kRupA kaTAkShairabhishiMcha mAM shrIH || 7 || 
 

viShNu stuti parAM lakShmIM svarNa varNa stuti priyAM | 
varadAbhayadAM dEvIM vaMdE tvAM kamalEkShaNE || 8 || 

aMba prasIda karuNA paripUrNa dRuShTyA 
mAM tvat kRupA draviNagEhamimaM kurushva | 

AlOkaya praNata hRudgata shOka haMtri 
tvat pAdapadma yugaLaM praNamAmyahaM shrIH || 9 || 

 
shAMtyai namO&stu sharaNAgata rakShaNAyai 
kAMtyai namO&stu kamanIya guNAshrayAyai | 
kShAMtyai namO&stu duritakShaya kAraNAyai 

dhAtryai namO&stu dhana dhAnya samRuddhidAyai || 10 || 
 

shaktyai namO&stu shashi shEkhara saMsthitAyai 
ratyai namO&stu rajanIkara sOdarAyai | 

bhaktyai namO&stu bhava sAgara tArakAyai 
matyai namO&stu madhusUdana vallabhAyai || 11 || 

 
lakShmyai namO&stu shubha lakShaNa lakShitAyai 

siddhayai namO&stu sura siddha supUjitAyai | 
dhRutyai namO&stu mama durgati bhaMjanAyai 
gatyai namO&stu vara sadgati dAyakAyai || 12 || 

 
dEvyai namO&stu divi dEva gaNArchitAyai 

bhUtyai namO&stu bhuvanArti vinAshakAyai | 
shAMtyai namO&stu dharaNIdhara vallabhAyai 

puShTyai namO&stu puRushOttama vatsalAyai || 13 || 
 

sutIvra dAridrya tamOpahaMtryai 
namO&stu tE sarva bhayApahaMtryai | 
shrI viShNuvakShasthaLa saMsthitAyai 
namO namaH sarva vibhUtidAyai || 14 || 

 
jayatu jayatu lakShmIrlakShaNAlaMkRutAMgI 

jayatu jayatu padmA padma sadmAbhivaMdyA | 
jayatu jayatu vidyA viShNu vAmAMka saMsthA 

jayatu jayatu samyak sarva saMpatkarA shrIH || 15 || 
 

jayatu jayatu dEvI dEva saMghAbhi pUjyA 
jayatu jayatu bhadrA bhArgavI bhAgyarUpA | 

jayatu jayatu nityA nirmala j~jAnavEdyA 
jayatu jayatu satyA sarva bhUtAMtarasthA || 16 || 

 
jayatu jayatu ramyA ratna garbhAMtarasthA 

jayatu jayatu shuddhA shuddha jAMbUnadAbhA | 
jayatu jayatu kAMtA kAMti madbhAsitAMgI 

jayatu jayatu shAMtA shIghramAgacCha saumyE || 17 || 

yasyAH kalAyAH kamalOdbhavAdyA 
rudrAshcha shakra pramukhAshcha dEvAH | 

jIvaMti sarvEpi sashaktayastE 
prabhutvamAptAH paramAyushastE || 18 || 

 
|| mukhabIjaM  || 

 
|| OM-hrAM-hrIM-aM-AM-yaM-duM-laM-vaM || 

 
lilEkha niTilE vidhirmama lipiM visRujyAMtaraM 
tvayA vilikhitavyamEtaditi tatphala prAptayE | 

tadaMtikaphalasphuTaM kamalavAsini shrIrimAM 
samarpaya samudrikAM sakalabhAgya saMsUchikAM || 19 || 

 
|| pAdabIjaM || 

 
|| OM-aM-AM-IM-EM-aiM-kaM-laM-raM || 

 
kalayA tE yathA dEvi jIvaMti sacharAcharAH | 

tathA saMpatkarI lakShmi sarvadA saMprasIda mE || 20 || 
 

yathA viShNurdhRuvaM nityaM svakalAM sannyavEshayat | 
tathaiva svakalAM lakShmi mayi samyak samarpaya || 21 || 

 
satva saukhya pradE dEvi bhaktAnAM abhayapradE | 
achalAM kuru yatnEna kalAM mayi nivEshitAM || 22 || 

 
mudAstAM matphAlE parama pada lakShmIH sphuTakalA 

sadA vaikuMTha shrInirvasatu kalA mE nayanayOH | 
vasEtsatyE lOkE mama vachasi lakShmIrvarakalA 

shriyashshvEta dvIpE nivasatu kalA mE svakarayOH || 23 || 
 

|| nEtrabIjaM  || 
 

|| OM-ghrAM-ghrIM-ghrEM-ghraiM-ghrOM-ghrauM-ghraM-ghraH || 
 

tAvannityaM mamAMgEshu kShIrAbdhau shrIkalA vasEt | 
sUryAChaMdramasau yAvat tAvallakShmIpatishriyau || 24 || 

 
sarva maMgaLa saMpUrNA sarvaishvarya samanvitA | 

AdyAdi shrImahAlakShmIH tvatkalA mayi tishThatu || 25 || 
 

aj~jAna timiraM haMtuM shuddha j~jAna prakAshikA | 
sarvaishvarya pradA mE&stu tvatkalA mayi saMsthitA || 26 || 

alakShmIM haratu kShipraM tamassUryaprabhA yathA | 
vitanOtu mama shrEyastvatkalA mayi saMsthitA || 27 || 

 
aishvarya maMgaLOtpattiH tvat kalAyAM nidhIyatE | 

mayi tasmAt kRutArthOsmi pAtramasmi sthitEstava || 28 || 
 

bhavadAvEsha bhAgyArhO bhAgyavAnasmi bhArgavi | 
tvatprasAdAtpavitrOhaM lOkamAtarnamO&stutE || 29 || 

 
punAsi mAM tvatkalayaiva yasmAt 

atassmAgacCha mamAgratastvaM | 
paraM padaM shrIrbhava suprasannA 

mayyachyutEna pravishAdi lakShmIH || 30 || 
 

shrIvaikuMThasthitE lakShmi samAgacCha mamAgratA | 
nArAyaNEna saha mAM kRupA dRuShTyA&valOkaya || 31 || 

 
satya lOka sthitE lakShmi tvaM mamAgacCha sannidhiM | 

vAsudEvEna sahitA prasIda varadA bhava || 32 || 
 

shvEta dvIpa sthitE lakShmi shIghramAgacCha suvratE | 
viShNunA sahitA dEvi jaganmAtaH prasIda mE || 33 || 

 
kShIrAMbudhi sthitE lakShmi samAgacCha samAdhavE | 

tvatkRupAdRuShTi sudhayA satataM mAM vilOkaya || 34 || 
 

ratna garbha sthitE lakShmi paripUrNa hiraNmayi | 
samAgacCha samAgacCha sthitvA&shu puratO mama || 35 || 

 
sthirA bhava mahAlakShmi nishchalA bhava nirmalE | 

prasanna kamalE dEvi prasanna hRudayA bhava || 36 || 
 

shrIdharE shrImahAlakShmi tvadaMtasthaM mahA nidhiM | 
shIghramuddhRutya purataH pradarshaya samarpaya || 37 || 

 
vasuMdharE shrIvasudE vasudOgdhri kRupAmayi | 

tvat kukShigata sarvasvaM shIghraM mE saMpradarshaya || 38 || 
 

viShNupriyE ratnagarbhE samastaphaladE shivE | 
tvad garbha gatahEmAdIn saMpradarshaya darshaya || 39 || 

 
rasAtalagatE lakShmi shrIghramAgacCha mE puraH | 

na jAnE paramaM rUpaM mAtarmE saMpradarshaya || 40 || 
 

Avirbhava manOvEgAt shIghramAgacCha mE puraH | 
mA vatsa bhairi hEtyuktA kAmaM gauriva rakSha mAM || 41 || 

dEvi shIghraM mamAgacCha dharaNIgarbha saMsthitE | 

mAtastvad bhRutya bhRutyOhaM mRugayE tvAM kutuhalAt || 42 || 
 

uttiShTha jAgRuhi mayi samuttiShTha sRujAgRuhi | 
akShayyAn hEma kalashAn suvarNEna supUritAn || 43 || 

 
nikShEpAnmE samAkRushya samuddhRutya mamAgrataH | 

samunnatAnanA bhUtvA samyagdEhi dharAtalAt || 44 || 
 

matsannidhiM samAgacCha madAhita kRupArasA | 
prasIda shrEyasAM dOgdhrI lakShmIrmE nayanAgrataH || 45 || 

 
atrOpavishya lakShmi tvaM sthirA bhava hiraNmayI | 

susthirA bhava saMprItyA prasannA varadA bhava || 46 || 
 

AnItAMstu tvayA dEvi nidhInvai saMpradarshaya | 
adya kShaNEna sahasA datvA saMrakSha mAM sadA || 47 || 

 
mayi tiShTha tathA nityaM yathEMdrAdishu tishThasi | 

abhayaMkuru mE dEvi mahAlakShmi namO&stutE || 48 || 
 

samAgacCha mahAlakShmi shuddha jAMbUna dasthitE | 
prasIda purataH sthitvA praNataM mAM vilOkaya || 49 || 

 
lakShmIrbhuvaMgatA bhAsi yatra yatra hiraNmayI | 

tatra tatra sthitA tvaM mE tava rUpaM pradarshaya || 50 || 
 

krIDaMtI bahudhA bhUmau paripUrNakRupA mayi | 
mama mUrdhAni tE hastAma vilaMbita marpaya || 51 || 

 
phala bhAgyOdayE lakShmi samasta puravAsini | 

prasIda mE mahAlakShmi paripUrNa manOrathE || 52 || 
 

ayOdhyAdiShu sarvEShu nagarEShu samAsthitE | 
vaibhavairvividhairyuktaiH samAgacCha mudAnvitE || 53 || 

 
samAgacCha samAgacCha mamAgrE bhava susthirA | 

karuNArasa niShyaMda nEtradvaya vilAsini || 54 || 
 

sannidhatsva mahAlakShmi tvatpANiM mama mastakE | 
karuNA sudhayA mAM tvamabhiShichya sthiraM kuru || 55 || 

 
sarva rAjagRuhE lakShmi samAgacCha balAnvitE | 

sthitvA&&shu puratO mE&dya prasAdEna bhayaM kuru || 56 || 

sAdaraM mastakE hastaM mama tvaM kRupayA&rpaya | 
sarvarajasthitE lakShmi tvatkalA mayi tiShThatu || 57 || 

 
AdyAdi shrImahAlakShmi viShNu vAmAMka saMsthitE | 

pratyakShaM kuru mE rUpaM rakSha mAM sharaNAgataM || 58 || 
 

prasIda mE mahAlakShmi suprasIda mahAshivE | 
achalA bhava suprItA susthirA bhava madgRuhE || 59 || 

 
yAvattiShThaMti vEdAshcha yAvatchaMdra divAkarau | 

yAvad viShNushcha yAvattvaM tAvatkuru kRupAM mayi || 60 || 
 

chAMdrI kalA yathA shuklE vardhatE sA dinE dinE | 
tathA dayA tE mayyEva vardhatAmabhivardhatAM || 61 || 

 
yathA vaikuMTha nagarE yathA vai kShIrasAgarE | 

tathA madbhavanE tiShTha sthiraM shrIviShNunA saha || 62 || 
 

yOginAM hRudayE nityaM yathA tiShThasi viShNunA | 
tathA madbhavanE tiShTha sthiraM shrIviShNunA saha || 63 || 

 
nArAyaNasya hRudayE bhavatI yathAstE 

nArAyaNO&pi tava hRutkamalE yathAstE | 
nArAyaNastvamapi nitya vibhU tathaiva 

tau tiShThatAM hRudi mamApi dayAnvitau shrIH || 64 || 
 

vij~jAna vRuddhiM hRudayE kuru shrIH 
saubhAgya vRuddhiM kuru mE gRuhE shrIH | 

dayA suvRuShTiM kurutAM mayi shrIH 
suvarNa vRuShTiM kuru mE karE shrIH || 65 || 

 
na mAM tyajEthAH shrita kalpavalli 

sadbhakti chiMtAmaNi kAmadhEnO | 
na mAM tyajEthA bhava suprasannE 

gRuhE kaLatrEShu cha putravargE || 66 || 
 
 

|| kukShibIjaM || 
 

|| OM-aM-AM-IM-EM-aiM || 
 

AdyAdi mAyE tvamajAMDa bIjam 
tvamEva sAkAra nirAkRutI tvaM | 

tvayA dhRutAshchAbja bhavAMDa saMghAH 
chitraM charitraM tava dEvi viShNOH || 67 || 

brahma rudrAdayO dEvA vEdAshchApi na shaknuyuH | 
mahimAnaM tava stOtuM maMdO&haM shaknuyAM kathaM || 68 || 

 
aMba tvadvatsa vAkyAni sUktA sUktAni yAni cha | 
tAni svIkuru sarvaj~jE dayAlutvEna sAdaraM || 69 || 

 
bhavaMtaM sharaNaM gatvA kRutArthAssyuH purAtanAH | 
iti saMchiMtya manasA tvAmahaM sharaNaM vrajE || 70 || 

 
anaMtA nitya sukhinaH tvadbhaktA stvatparAyaNAH | 

iti vEda pramANAddhi dEvi tvAM sharaNaM vrajE || 71 || 
 

tava pratij~jA madbhaktA na nashyaMtItyapi kvachit | 
iti saMchiMtya saMchiMtya prANAn saMdhArayAmyahaM || 72 || 

 
tvad adhInastvahaM mAtaH tvatkRupA mayi vidyatE | 

yAvat saMpUrNa kAmaH syAM tAvaddEhi dayAnidhE || 73 || 
 

kShaNamAtraM na shaknOmi jIvituM tvat kRupAM vinA | 
na hi jIvaMti jalajA jalaM tyaktvA jalAshrayAH || 74 || 

 
yathA hi putra vAtsalyAt jananI prasnuta stanI | 

vatsaM tvaritamAgatya saMprINayati vatsalA || 75 || 
 

yadi syAttava putrO&haM mAtA tvam yadi mAmakI | 
dayA payOdhara stanya sudhAbhi rabhi shiMcha mAM || 76 || 

 
mRugyO na guNalEshO&pi mayi dOShaika maMdirE | 

pAMsUnAM vRushTi biMdUnAM dOShANAMcha na mE matiH || 77 || 
 

pApinA mamahamEkAgrO dayAlUnAM tvamagraNIH | 
dayanIyO madanyO&sti tava kO&tra jagattrayE || 78 || 

 
vidhinAhaM na sRuShTashchEt na syAttava dayAlutA | 

AmayO vA na sRuShTashchEdauShadhasya vRuthOdayaH || 79 || 
 

kRupA madagrajA kiM tE ahaM kiM vA tadagrajaH | 
vichArya dEhi mE vittaM tava dEvi dayAnidhE || 80 || 

 
mAtA pitA tvaM gurusadgatiH shrIH 

tvamEva saMjIvana hEtu bhUtA | 
anyaM na manyE jagadEkanAthE 

tvamEva sarvaM mama dEvi satyaM || 81 || 

|| hRudayabIjaM || 
 

|| OM-ghrAM-ghrIM-ghrUM-ghraiM-ghrauM-ghraH-huMphaT kuru kuru svAhA || 
 

AdyAdi lakShmIrbhava suprasannA 
vishuddha vij~jAna sukhaika dOgdhri | 

aj~jAna haMtrI triguNAtiriktA 
praj~jAna nEtrI bhava suprasannA || 82 || 

 
ashESha vAgjADya malApa haMtrI 

navaM navaM suShThu suvAkya dAyinI | 
mamaiva jihvAgra suraMga vartinI 

bhava prasannA vadanE cha mE shrIH || 83 || 
 

samasta saMpatsu virAjamAnA 
samasta tEjassu vibhAsamAnA | 

viShNupriyE tvaM bhava dIpyamAnA 
vAgdEvatA mE vadanE prasannA || 84 || 

 
sarva pradarshE sakalArthadE tvaM 

prabhA sulAvaNya dayA pradOgdhrI | 
suvarNadE tvaM sumukhI bhava shrIH 
hiraNmayI mE nayanE prasannA || 85 || 

 
sarvArthadA sarva jagatprasUtiH 

sarvEshvarI sarva bhayApahaMtrI | 
sarvOnnatA tvaM sumukhI cha naH shrIH 
hiraNmayI mE bhava suprasannA || 86 || 

 
samasta vighnaugha vinAsha kAriNI 

samasta bhaktOddharaNE vichakShaNA | 
anaMta saMmOda sukha pradAyinI 

hiraNmayI mE nayanE prasannA || 87 || 
 

dEvi prasIda dayanIyata mAya mahyaM 
dEvAdhi nAtha bhava dEvagaNAdi vaMdyE | 
mAtastathaiva bhava sannihitA dRushOrmE 

patyA samaM mama mukhE bhava suprasannA || 88 || 
 

mA vatsa bhairabhayadAna karOrpitastE 
mauLau mamEti mayi dIna janAnukaMpE | 

mAtaH samarpaya mudA karuNA kaTAkShaM 
mAMgalya bIjamiha naH sRuja janma mAtaH || 89 || 

|| kaMThabIjaM || 
 

|| OM-shrAM-shrIM-shrUM-shraiM-shrauM-shraM-shrAH || 
 

kaTAkSha iha kAmadhuk tava manastu chiMtAmaNiH 
karaH surataruH sadA navanidhistvamEvEMdirE | 
bhavEttava dayArasO rasa rasAyana chAnvahaM 

mukhaM tava kalAnidhirvividha vAMChitArtha pradaM || 90 || 
 

yathA rasa sparshanatO&yasO&pi 
suvarNatA syAt kamalE tathA tE | 

kaTAkSha saMsparshanatO janAnAM 
amaMgaLAnAmapi maMgaLatvaM || 91 || 

 
dEhIti nAstIti vachaH pravEshAt 

bhItO ramE tvAM sharaNaM prapadyE | 
ataH sadAsminnabhayapradA tvaM 

sahaiva patyA mama sannidhEH || 92 || 
 

kalpadrumENa maNinA sahitA suramyA 
shrIstE kalAmayi rasEna rasAyanEna | 

AstAmatO mama cha dRukkara pANipAda 
spRushTyA suvarNa vapuShaH sthira jaMgamAH syuH || 93 || 

 
AdyAdi viShNOH sthiradharmapatni 
tvamaMba patyA mama sannidhEhi | 

AdyAdi lakShmi tvadanugrahENa 
padEpadE mE nidhi darshanaM syAt || 94 || 

 
AdyAdi lakShmIhRudayam paThEdyaH 

sa rAjE alakShmIM achalAM tanOti | 
mahAdaridrO&pi bhavEddhanADhyaH 

tadanvayE shrIH sthiratAM prayAti || 95 || 
 

yasya smaraNa mAtrENa tuShTA syAd viShNu vallabhA | 
tasyAbhIShTam dadAtyAshu taM pAlayati putravat || 96 || 

 
idaM rahasyaM hRudayaM sarva kAma phalapradaM | 

japaH paMcha sahasraM tu purashcharaNa muchyatE || 97 || 
 

trikAlaM Eka kAlaM vA narO bhakti samanvitaH | 
yaH paThEt shRuNuyAdvApi sa yAti paramAM shriyaM || 98 || 

 
mahAlakShmIM samuddishya nishi bhArgava vAsarE | 

idaM shrIhRudayaM japtvA paMchavAraM dhanI bhavEt || 99 || 

anEna hRudayEnAnnaM garbhiNyA abhimaMtritaM | 
dadAti tatkulE putrO jAyatE shrIpatiH svayaM || 100 || 

 
narENApyathavA nAryA lakShmIhRudaya maMtritE | 

jalE pItE cha tadvaMshE maMda bhAgyO na jAyatE || 101 || 
 

ya AshvayunmAsi cha shukla pakShE 
ramOtsavE sannihitE cha bhaktyA | 

paThEttathaikOttara vAra vRuddhayA 
labhEt sauvarNamayIm suvRuShTiM || 102 || 

 
ya Eka bhaktyAnvahamEkavarShaM 

vishuddhadhIH saptati vArajApI | 
sa maMda bhAgyO&pi ramA kaTAkShAd 

bhavEt sahastrAkSha shatAdhikashrIH || 103 || 
 

shrI shAMghri bhaktiM haridAsa dAsyaM 
prasanna maMtrArtha dRuDhaika niShThAM | 

gurOssmRutiM nirmala bOdha buddhiM 
pradEhi mAtaM paramaM padaM shrIH || 104 || 

 
pRuthvI patitvaM puruShOttamatvaM 
vibhUti vAsaM vividhArtha siddhiM | 

saMpUrNa kIrtiM bahu varSha bhOgaM 
pradEhi mE lakShmi punaH punastvaM || 105 || 

 
vAdArtha siddhiM bahu lOka vashyaM 
vayaH sthiratvaM lalanAsu bhOgaM | 
pAtrAdi labdhiM sakalArtha siddhiM 

pradEhi mE bhArgavi janma janmani || 106 || 
 

suvarNa vRuddhiM kuru mE gRuhE shrIH 
sudhAnya vRuddhiM kuru mE gRuhE shrIH | 

kalyANa vRuddhiM kuru mE gRuhE shrIH 
vibhUti vRuddhiM kuru mE gRuhE shrIH || 107 || 

 
|| shirObIjaM || 

 
|| OM-yaM-haM-kaM-laM-vaM-shrIM || 

 
dhyAyEllakShmIM prahasita mukhIM kOTi bAlArka bhAsAM 

vidyudvarNAMbara varadharAM bhUShaNADhyAM sushObhAM | 
bIjA pUraM sarasija yugaM bibhratIM svarNa pAtraM 

bhartrA yuktAM muhurabhayadA mahyamapyachyutashrIH || 108 || 
 

|| iti shrI lakShmIhRudayaM saMpUrNaM || 


